ВАСІЛЬ БЫКАЎ. «ЖУРАЎЛІНЫ КРЫК». ПРАБЛЕМА МАРАЛЬНАГА ВЫБАРУ НА ВАЙНЕ. ВЫТОКІ ПОДЗВІГУ КАРПЕНКІ, ГЛЕЧЫКА, ФІШАРА, СВІСТА

 Вось яна, вайна — бой, смерць,       паражэнне, перамога над сваёй слабасцю і ворагам...

Алесь Адамовіч

Мэта ўрока: дапамагчы вучням адчуць і зразумець трагічнасць і велічнасць лёсу герояў аповесці, падысці да асэнсавання ідэі твора праз характарыстыку найбольш прывабных, на думку вучняў, персанажаў, зразумець аўтарскую пазіцыю.

Ход урока

Да апошняга ўрока па вывучэнні аповесці вучням варта прачытаць артыкул Алеся Адамовіча «Пра аповесць "Жураўліны крык"», падрыхтаваць адказы на пытанні з падручніка да аповесці і спрабаваць пры адказе на іх звяртацца не толькі да тэксту, але і выказваць свае, уласныя меркаванні, погляды, ідэі. Адказы павінны быць скіраваны на самастойнае выяўленне вучнямі аўтарскага стаўлення да сваіх герояў, сведчыць пра іх цікавасць да тых маральных і грамадзянскіх праблем, якія ставяцца ў творы.

Каб яшчэ раз пацвердзіць гэта, звернемся на ўроку да тэставых заданняў і адказаў на іх:

1.
Каму належаць словы: «Эх, ярына зялёная, думаю калі і дзіўлюся, як гэта бязладна чалавек зроблен. Калі ёсць многа, дык хочацца яшчэ болыд. А калі няма нічога, дык якая драбніца — мара. Надоечы пад Шчарбакамі, калі нас пласталі танкі, я толькі і марыў: каб сцямнела хутчэй. Здавалася, усё аддаў бы за адну хвіліну цемры. А цяпер вось і немца няма, і танкаў не чуваць, дык хочацца яшчэ і цяпла і сухога месца. Дзіўна...»?

а) Пшанічнаму;
в) Віцьку Свісту;

б) Аўсееву;
г) старшыне Карпенку?

(Віцьку Свісту.)

2.
Якое пачуццё ў цябе выклікаў вобраз Віцькі Свіста?

а) Ён мне вельмі спадабаўся, бо Віцька Свіст вясёлы, жыццярадасны;

б) Свіста можна пашкадаваць, бо ў турму яго пасадзілі несправядліва;

в) Ён пражыў кароткае, але нялёгкае жыццё. Мне яго шкада.

(Эталон правільнага адказу: Віцька Свіст сапраўды незвычайны. Ён вясёлы, жыццярадасны, «зазнаў ліха» ў сваім жыцці, але застаўся сумленным і добрым. Таму ён не можа не выклікаць павагі і ў той жа час шкадавання.)

3.
Чаму Карпенка са шкадаваннем думаў пра Фішара?

а) Фішар быў кволы і слабы; 

б) у яго быў дрэнны зрок;

в) ён не прызвычаены да ваеннага жыцця, нават акоп выкапаць не ўмее; 

г) Фішар быў смешны.

(Эталон праеільнага адказу: Карпенка добра разумеў, што Фішар мае слабае здароўе, дрэнны зрок, ён кволы і слабы. Акрамя таго, Фішар — інтэлігент, які ніколі не займаўся цяжкай фізічнай працай, быў не прызвычаены да яе. Фішар вельмістараўся выконваць усё, што ад яго патрабавалі, але сіл гэта вымагала значна больш, чым у астат-ніх. Бачачы яго непрыстасаванасць, фізічную слабасць, Карпенка шкадаваў Фішара.)

4. Перачытайце восьмы раздзел аповесці, дзе расказваецца пра байца Аўсеева. Аўсееў ні з кім не сябраваў, лічыў сябе разумнейшым за астатніх, многіх проста не заўважаў. Ці згодны вы з такімі адносінамі героя да людзей? Якім ён вам уяўляецца?

а) Аўсееў любіць толькі сябе, і гэта адмяжоўвае яго ад людзей;

б) Аўсееў хітры, і людзі самі не хочуць з ім сябраваць;

в) ён — сапраўдны сучасны герой.

(Эталон правільнага адказу: празмерная самалюбства Аўсеева прыводзіць да таго, што людзі не хочуць з ім сябраваць, адмяжоўваюцца ад яго.)

5.
За што Глечык просіць прабачэння ў сваёй маці, якая засталася ў варожым палоне адна?

а) За тое, што быў непаслухмяным хлапчуком і прынёс маці шмат непрыемнасцей;

б) ён зразумеў, што не меў права ўмешвацца ў асабістае жыццё маці;

в) хвалюецца, што маці засталася адна і ён не можа абараніць яе ад ворагаў.

(Эталон правільнага адказу: на вайне Глечык хутка пасталеў, ён зразумеў, што вельмі любіць сваю маці, хвалюецца за яе лёс. У той жа час да юнака прыйшла дарослая думка-развага пра тое9 што ніхто, нават сын, не мае права ўмешвацца ў жыццё іншага чалавека, у тым ліку і ў жыццё сваёй маці.)

6.
Усе героі аповесці «Жураўліны крык» гінуць. Каго з іх і чаму табе найбольш шкада? Аргументуй сваю думку.

а) Пшанічнага; 

б) Глечыка;

в) Карпенку (ці каго іншага). 

(Эталон   правільнага   адказу:   вучні   могуць выбраць любога з герояў аповесці Васіля Быкава«Жураўліны крык», бо ў кожнага з іх быў пасвойму цяжкі і трагічны лёс, гібель кожнага выклікае сум і шкадаванне.)

7. 3 якім раздзелам твора звязаны загаловак апо-весці — «Жураўліны крык»?

а) з першым;

б) з восьмым;

в) з апошнім.

(Эталон правільнага адказу: вядома, загаловак твора звязаны з апошнім раздзелам. Глечык, малады, чулы і ўражлівы, застаецца на пераездзе адзін на адзін перад ворагамі. Ён разумее, што гэта канец. I раптам чуе «далёкі прызыўны жураўліны крык». Праз гэты балючы спеў пісьменнік вельмі выразна малюе трагедыю і жахлівасць вайны, яе бесчалавечнасць і згубнасць. Жураўліны крык варта разумець як сімвал дачасна абарваных вайной маладых жыццяў.)

8. Якія маральна-этычныя нормы паводзін, неабходных чалавеку ў жыцці, сфармуляваў у аповесці Васіль Быкаў?

а) сумленнасць, чалавечнасць; 

б) павага да іншых людзей; 

в) цярплівасць і разважлівасць у дачыненні да іншых людзей;

г) шанаванне гісторыі, мінулага свайго народа. 

(Эталон правільнага адказу: станоўчым будзе адказ на кожны з прапанаваных варыянтаў, бо ў сваім творы Васіль Быкаў стварыў своеасаблівы маральна-этычны кодэкс, які патрэбна выконваць кожнаму чалавеку.)

Актыўна ўдзельнічаць у фарміраванні духоўнага свету асобы вучня у гэтым, бадай, прызначэнне твора Васіля Быкава і працы настаўніка.

